დანართი №1

უსაფრთხოების მოთხოვნები, რომლებსაც უნდა აკმაყოფილებდეს პიროტექნიკური ნაწარმი

მუხლი 1. უსაფრთხოების აუცილებელი მოთხოვნები
პიროტექნიკური ნაწარმი ისე უნდა იყოს დამზადებული, რომ მისი დანიშნულებისამებრ გამოყენებისას, მინიმუმამდე იქნეს დაყვანილი ჯანმრთელობის, ქონებისა და გარემოს მიმართ საფრთხე. ასევე შესაძლებელი უნდა იყოს შესაბამისი პროცესით მისი უსაფრთხოდ განეიტრალება, მინიმალური უარყოფითი ზემოქმედებით.

მუხლი 2. რეგულირების მოთხოვნები
გათვალისწინებულ უნდა იქნეს შემდეგი სახის ინფორმაცია და თვისებები:
ა) პროექტი, კონსტრუქცია და დამახასიათებელი თვისებები, მათ შორის, დეტალური ქიმიური შემადგენლობა (გამოყენებული ნივთიერებების მასა და პროპორცია), პიროტექნიკური ნაწარმის ზომები;
ბ) პიროტექნიკური ნაწარმის ფიზიკური და ქიმიური სტაბილურობა ყველა იმ ნორმალურ და განჭვრეტად გარემო პირობებში, რომლის დროსაც იგი შეიძლება გამოვლინდეს;
გ) ტრანსპორტირების ნორმალური და მოსალოდნელი ოპერაციების მიმართ მგრძნობელობა;
დ) ყველა კომპონენტის თავსებადობა მათი ქიმიური სტაბილურობის თვალსაზრისით;
ე) პიროტექნიკური ნაწარმის მდგრადობა ტენიანობის მიმართ, როდესაც ის განკუთვნილია ტენიან გარემოში ან წყლის თანხვედრით გამოსაყენებლად და როდესაც ტენიანობამ, შესაძლოა, უარყოფითად იმოქმედოს მის უსაფრთხოებაზე ან საიმედოობაზე;
ვ) დაბალი და მაღალი ტემპერატურისადმი მდგრადობა, როდესაც პიროტექნიკური ნაწარმი განკუთვნილია ამგვარ ტემპერატურაზე შესანახად ან გამოსაყენებლად, ან მთლიანად პიროტექნიკური ნაწარმის ან მისი რომელიმე კომპონენტის გაგრილებამ ან გათბობამ, შესაძლოა, უარყოფითად იმოქმედოს მის უსაფრთხოებაზე ან საიმედოობაზე;
ზ) უსაფრთხოების მახასიათებლები, რომლებიც განკუთვნილია პიროტექნიკური ნაწარმის არაპროგნოზირებადი ან შემთხვევითი სროლისა და აალების თავიდან ასაცილებლად;
თ) სათანადო ინსტრუქციები და საჭიროების შემთხვევაში, აღნიშვნა სახელმწიფო ენაზე, წარმოდგენილი პიროტექნიკური ნაწარმის ტრანსპორტირების, შენახვის, გამოყენების (მათ შორის, უსაფრთხოების მინიმალური მანძილის ჩათვლით) და ნეიტრალიზაციის საკითხებთან დაკავშირებით;
ი) პიროტექნიკური ნაწარმის, მისი შეფუთვის ან სხვა კომპონენტების უნარი გაუძლოს გაუარესებას ნორმალური ან პროგნოზირებადი შენახვის პირობებში;
კ) პიროტექნიკური ნაწარმის უსაფრთხო ფუნქციონირებისთვის საჭირო ყველა ხელსაწყოსა და აქსესუარის სპეციფიკაცია და სამუშაო ინსტრუქციები;
ლ) ტრანსპორტირების და ნორმალური ექსპლუატაციის დროს, პიროტექნიკურ ნაწარმს თან უნდა ახლდეს მისი შემადგენლობის აღწერა.

მუხლი 3. პიროტექნიკური ნაწარმის შემცველობა
პიროტექნიკური ნაწარმი არ უნდა შეიცავდეს დეტონაციურ ფეთქებად ნივთიერებებს, გარდა შავი ფხვნილისა და მანათობელი კომპოზიციის/კომპონენტებისა. გამონაკლისს წარმოადგენს F4, T2, P1 და P2 კატეგორიის პიროტექნიკური ნაწარმი, რომლებიც უნდა აკმაყოფილებდეს შემდეგ პირობებს:
ა) დეტონაციური ასაფეთქებელი ნივთიერება ადვილად ამოღებადი არ უნდა იყოს პიროტექნიკური ნაწარმიდან;
ბ) F4, T2, P1, P2 კატეგორიის პიროტექნიკური ნაწარმი არ ფუნქციონირებს დეტონაციურად.

მუხლი 4. პიროტექნიკური ნაწარმისთვის დადგენილი ძირითადი მინიმალური მოთხოვნები
[bookmark: _Hlk188868367]1. მწარმოებელი გასართობი დანიშნულების პიროტექნიკურ ნაწარმს ყოფს სხვადასხვა კატეგორიებად ასაფეთქებელი ნივთიერების ნეტო ეკვივალენტური მასის, მინიმალური უსაფრთხო მანძილის, ხმაურის დონის და სხვა შესაბამისი თვისებების მიხედვით. კატეგორია მკაფიოდ უნდა იყოს მითითებული ნიშანდებაზე. აალების მეთოდი მკაფიოდ უნდა იქნეს მითითებული ნიშანდებაზე ან ინსტრუქციაში.
2. F (ფოიერვერკი) – გასართობი დანიშნულების პიროტექნიკური ნაწარმი უნდა შეიცავდეს მხოლოდ ისეთ კომპონენტებს, რომლებიც ნამსხვრევების გაფანტვისას არ იწვევს ჯანმრთელობის, მატერიალური ფასეულობების და გარემოს დაზიანებას, არ უნდა ჰქონდეს უკონტროლო და გაუთვალისწინებელი ტრაექტორია. 
2.1. F1 კატეგორიის გასართობი დანიშნულების პიროტექნიკურ ნაწარმზე მითითებული უნდა იყოს: 
ა) უსაფრთხოების მანძილი − არ უნდა იყოს 1 მეტრზე ნაკლები, თუმცა საჭიროებისამებრ, შესაძლებელია ამ მანძილის შემცირება;
ბ) უსაფრთხო მანძილზე ხმაურის მაქსიმალური დონე არ უნდა აღემატებოდეს 120 დბ-ს;
[bookmark: _Hlk188868378]გ) პირველი კატეგორია არ შეიცავს პეტარდებს (ასაფეთქებელი ნივთიერებებით სავსე მუყაო ან პლასტიკური ცილინდრი, რომელიც წარმოქმნის აფეთქების შემდეგ ფოიერვერკისათვის დამახასიათებელ ხმაურსა და კვამლს); პეტარდიან გირლიანდებს (შედგება ორი ან მეტი პიტარდისაგან, რომლებიც დაკავშირებულია ერთმანეთთან და ფეთქდება თანმიმდევრულად), ფოიერვერკებს და ფოიერვერკებისაგან დამზადებულ გირლიანდებს;
დ) პირველი კატეგორიის პიროტექნიკური ნაწარმი არ უნდა შეიცავდეს 2,5 მგ-ზე მეტ ვერცხლის ფულმინატს.
2.2. F2 კატეგორიის პიროტექნიკურ ნაწარმზე მითითებული უნდა იყოს: 
ა) უსაფრთხოების მანძილი არ უნდა იყოს 8 მეტრზე ნაკლები, თუმცა საჭიროებისამებრ, შესაძლებელია ამ მანძილის მცირედით შემცირება;
ბ) უსაფრთხო მანძილზე ხმაურის მაქსიმალური დონე არ უნდა აღემატებოდეს 120 დბ-ს.
2.3. F3 კატეგორიის პიროტექნიკურ ნაწარმზე მითითებული უნდა იყოს:
ა) უსაფრთხოების მანძილი არ უნდა იყოს 15 მეტრზე ნაკლები, თუმცა საჭიროებისამებრ, შესაძლებელია ამ მანძილის შემცირება;
ბ) უსაფრთხო მანძილზე ხმაურის მაქსიმალური დონე არ უნდა აღემატებოდეს 120 დბ-ს.
2.4. F1, F2 და F3 კატეგორიის გასართობი დანიშნულების პიროტექნიკური ნაწარმი მოულოდნელი აალებისაგან დაცული უნდა იყოს დამცავი სახურავით, შეფუთვით ან პიროტექნიკური ნაწარმის კონსტრუქციით (კორპუსით). F4 კატეგორიის გასართობი დანიშნულების პიროტექნიკური ნაწარმის აალებისაგან დაცვა ხდება მწარმოებლის მიერ მითითებული მეთოდებით.
3. მე-2 პუნქტით გათვალისწინებული პიროტექნიკური ნაწარმის გარდა, სხვა კატეგორიების პიროტექნიკური ნაწარმის დაპროექტება უნდა წარმოებდეს იმგვარად, რომ მათი დანიშნულებისამებრ გამოყენებისას შემცირდეს ჯანმრთელობის, მატერიალური ფასეულობების და გარემოს დაზიანების რისკი. დაპროექტებული უნდა იქნას იმგვარად, რომ შემთხვევითი აალებისას ნამსხვრევების გაფანტვის შემთხვევაში შემცირდეს ჯანმრთელობის, მატერიალური ფასეულობების და გარემოს დაზიანების რისკი. უნდა ფუნქციონირებდეს გამართულად მწარმოებლის მიერ მითითებული ვარგისიანობის ვადის ამოწურვამდე.

მუხლი 5. აალებადი ნაწარმის მიმართ წაყენებული უსაფრთხოების დამატებითი მოთხოვნები
1. აალებადი მოწყობილობა უნდა იყოს უსაფრთხო და შეესაბამებოდეს ყველა გათვალისწინებულ პირობებში მის გამოყენებას.
2. აალებადი მოწყობილობა დაცული უნდა იყოს ელექტროსტატიკური განმუხტვისაგან ყველა ნორმალურ და გათვალისწინებულ პირობებში მისი გამოყენებისა და შენახვისას.
3. ელექტრონული აალებადი მოწყობილობა დაცული უნდა იყოს ელექტრომაგნიტური ველის ზემოქმედებისგან ყველა ნორმალურ და გათვალისწინებულ პირობებში მისი გამოყენებისა და შენახვისას.
4. დამცველების/ფითილის საფარს უნდა ჰქონდეს საკმარისი მექანიკური მდგრადობა და საიმედოდ იცავდეს ასაფეთქებელ მუხტს/შიგთავსს მასზე ნორმალური და გათვალისწინებული მექანიკური დატვირთვისას.
5. დამცველების/ფითილის გადაწვის დროის პარამეტრები უნდა იყოს მითითებული პიროტექნიკურ ნაწარმზე.
6. ინფორმაცია ამნთები ელექტრული მახასიათებლების (მინიმალური დენი, წინაღობა და სხვა) შესახებ უნდა იყოს მოწოდებული პიროტექნიკურ ნაწარმთან ერთად.
7. ელექტრული ამნთების მავთულები უნდა იყოს კარგად იზოლირებული და გააჩნდეს საკმარისი მექანიკური მდგრადობა.


დანართი №2

თავი I
შესაბამისობის შეფასების პროცედურები

მუხლი 1. ტიპის გამოცდა (მოდული B)
1. ტიპის გამოცდა წარმოადგენს შესაბამისობის შეფასების პროცედურის ნაწილს, რომლითაც აკრედიტებული შესაბამისობის შემფასებელი ორგანო ამოწმებს პიროტექნიკური ნაწარმის ტექნიკურ პროექტს და ადასტურებს, რომ პიროტექნიკური ნაწარმის ტექნიკური პროექტი შეესაბამება მინიმალურ მოთხოვნებს.
2. ტიპის გამოცდა უნდა ჩატარდეს პიროტექნიკური ნაწარმის ტექნიკური პროექტის ადეკვატურობის დასადგენად ტექნიკური დოკუმენტაციის და ამ მუხლის მე-3 პუნქტში მითითებული ინფორმაციის შემოწმებით, გარდა ამისა, იმ ნიმუშის გამოცდით, რომელიც წარმოადგენს სავარაუდო ნაწარმის სრულ პროდუქტს (წარმოების ტიპისა და პროექტის ტიპის კომბინაცია).
3. მწარმოებელი წარუდგენს განაცხადს მის მიერ არჩეულ აკრედიტებული შესაბამისობის შეფასების ორგანოს პიროტექნიკური ნაწარმის ტიპის გამოცდის შესახებ, რომელიც მოიცავს:
ა) მწარმოებლის სახელწოდებას და მისამართს;
ბ) წერილობით განცხადებას, რომელშიც მითითებულია, რომ იგივე განაცხადი არ იქნა წარდგენილი შესაბამისობის შეფასების სხვა აკრედიტებულ ორგანოში;
გ) ტექნიკურ დოკუმენტაციას;
დ) ნიმუშს;
ე) პროექტის ტექნიკური გადაწყვეტილების ადეკვატურობის დამადასტურებელ მტკიცებულებას.
4. ტექნიკური დოკუმენტაციით უნდა ხდებოდეს პიროტექნიკური ნაწარმის შესაბამისობის შეფასება ამ ტექნიკური რეგლამენტის მოთხოვნების შესაბამისად და იგი უნდა შეიცავდეს რისკ(ებ)ის ადეკვატურ ანალიზს და შეფასებას. ტექნიკურ დოკუმენტაციაში უნდა იქნეს მითითებული მოქმედი მოთხოვნები და იგი ასევე უნდა ასახავდეს, რამდენადაც ეს აუცილებელია შეფასებისათვის, პიროტექნიკური ნაწარმის პროექტის/კონსტრუქციის, წარმოების და ექსპლუატაციის საკითხებს.
5. ტექნიკური დოკუმენტაცია უნდა შეიცავდეს, მინიმუმ შემდეგ ელემენტებს:
ა) პიროტექნიკური ნაწარმის ზოგად აღწერას;
ბ) ნახაზებს და სქემებს კომპონენტების კონცეპტუალური პროექტირებისა და შექმნის შესახებ;
გ) აღწერილობას და ახსნა-განმარტებებს, რომელიც აუცილებელია ამ ნახაზებისა და სქემების გასაგებად და პიროტექნიკური ნაწარმის ფუნქციონირებისათვის;
დ) სრულად ან ნაწილობრივ გამოყენებული ჰარმონიზებული სტანდარტების ნუსხას და ამ ტექნიკური რეგლამენტის ძირითადი უსაფრთხოების მოთხოვნების დასაკმაყოფილებლად მიღებული გადაწყვეტილებების აღწერილობას;
ე) პროექტის გამოთვლების, შემოწმებების შედეგებს;
ვ) შემოწმების ოქმებს.
6. აკრედიტებულ შესაბამისობის შეფასების ორგანოს შეუძლია მოითხოვოს პიროტექნიკური ნაწარმის დამატებითი ნიმუშები, თუ ეს საჭიროა სატესტო პროგრამის ჩასატარებლად. განმცხადებელი ვალდებულია აკრედიტებულ შესაბამისობის შემფასებელ ორგანოს წარუდგინოს შესაბამისი წარმოების წარმომადგენლობითი ასლი − სტანდარტული ნაწარმი.
7. მტკიცებულებაში უნდა იყოს ასახული ყველა გამოყენებული დოკუმენტი, განსაკუთრებით იმ შემთხვევაში, თუ შესაბამისი შეთანხმებული სტანდარტები ბოლომდე არ იქნა გამოყენებული. მტკიცებულება უნდა მოიცავდეს, საჭიროების შემთხვევაში, მწარმოებლის ან სხვა შესაბამისი საგამოცდო ლაბორატორიის მიერ მისი სახელით და პასუხისმგებლობით ჩატარებული სხვა შესაბამისი ტექნიკური მახასიათებლების ტესტირების შედეგებს.
8. აკრედიტებულმა შესაბამისობის შეფასების ორგანომ უნდა:
ა) შეისწავლოს ტექნიკური დოკუმენტაცია და დამადასტურებელი მტკიცებულებები, რათა შეფასდეს პიროტექნიკური ნაწარმის ტექნიკური პროექტის ადეკვატურობა;
ბ) უნდა შეისწავლოს ტექნიკური დოკუმენტაცია პიროტექნიკური ნაწარმის ნიმუშებისათვის, შეამოწმოს, არის თუ არა ნიმუში დამზადებული ამ დოკუმენტაციის შესაბამისად და განსაზღვროს სათანადო სტანდარტების შესაბამისი დებულებების შემუშავებული ელემენტები, აგრეთვე, ის ელემენტები, რომლებიც შექმნილია ამ სტანდარტების შესაბამისი დებულებების გამოყენების გარეშე;
გ) სათანადო გამოკვლევებით და ტესტირებით დაადასტუროს მწარმოებლის გადაწყვეტილებით გამოყენებული შესაბამისი სტანდარტების სისწორე;
დ) ჩაატაროს სათანადო გამოკვლევები და ტესტირება, რათა დადასტურდეს, რომ მწარმოებლის მიერ მიღებული გადაწყვეტილება (როდესაც არ არის გამოყენებული ჰარმონიზებული სტანდარტები) აკმაყოფილებს ამ ტექნიკური რეგლამენტით დადგენილ უსაფრთხოების ძირითად მოთხოვნებს;
ე) შეუთანხმდეს მწარმოებელს იმ ადგილმდებარეობის შესახებ, სადაც ჩატარდება პიროტექნიკური ნაწარმის ნიმუშის შემოწმება და გამოცდა.
9. შესაბამისობის შემფასებელი ორგანო შეიმუშავებს შეფასების დასკვნას, რომელიც ასახავს განხორციელებულ ქმედებებს და მათ შედეგებს. შესაბამისობის შემფასებელი ორგანო უფლებამოსილია ამ ანგარიშის შინაარსი და დასკვნები მთლიანად ან ნაწილობრივ გაამჟღავნოს მხოლოდ მწარმოებლის თანხმობით.
10. თუ პიროტექნიკური ნაწარმი შეესაბამება ამ ტექნიკური რეგლამენტის შესაბამის დებულებებს, აკრედიტებული შესაბამისობის შეფასების ორგანო განმცხადებელზე გასცემს ნაწარმის ექსპერტიზის სერტიფიკატს. სერტიფიკატში უნდა იყოს მითითებული მწარმოებლის სახელი და მისამართი, გამოცდის შედეგები და მონაცემები, რომლებიც საჭიროა პიროტექნიკური ნაწარმის იდენტიფიკაციისათვის. სერტიფიკატს შეიძლება თან ახლდეს ერთი ან რამდენიმე დანართი. ტექნიკური დოკუმენტაციის შესაბამისი ელემენტების სია უნდა დაერთოს სერტიფიკატს, რომლის ასლი რჩება აკრედიტებულ შესაბამისობის შეფასების ორგანოსთან.
11. თუ პიროტექნიკური ნაწარმი არ შეესაბამება ამ ტექნიკური რეგლამენტის მოთხოვნებს, აკრედიტებული შესაბამისობის შემფასებელი ორგანო დასაბუთებულ უარს აცხადებს გამოკვლევის სერტიფიკატის გაცემაზე.
12. აკრედიტებული შესაბამისობის შეფასების ორგანოს უარი შეიძლება გასაჩივრდეს კანონმდებლობით დადგენილი წესით.
13. აკრედიტებული შესაბამისობის შეფასების ორგანოს უნდა ჰქონდეს გამოკვლეული ის ცვლილებები, რომლებიც მიუთითებს, რომ დამოწმებული პიროტექნიკური ნაწარმი აღარ შეესაბამება ამ ტექნიკური რეგლამენტის მოთხოვნებს და განსაზღვროს, საჭიროებს თუ არა ეს ცვლილებები შემდგომ განხილვას, რის შესახებაც უნდა ეცნობოს მწარმოებელს.
14. მწარმოებელმა უნდა აცნობოს აკრედიტებულ შესაბამისობის შემფასებელ ორგანოს, რომელსაც გააჩნია ტექნიკური დოკუმენტაცია პიროტექნიკური ნაწარმის სერტიფიკატთან დაკავშირებით, დამოწმებული პიროტექნიკური ნაწარმის ყველა ცვლილების შესახებ, რამაც, შესაძლოა, გავლენა მოახდინოს ამ ტექნიკური რეგლამენტით დადგენილი უსაფრთხოების მოთხოვნებთან შესაბამისობაზე, ან სერტიფიკატის მოქმედების ვადასთან დაკავშირებით. ასეთი ცვლილებები იწვევს ახალი სერტიფიკატის გაცემის აუცილებლობას, პიროტექნიკური ნაწარმის თავდაპირველი გამოცდის სერტიფიკატზე დანამატის სახით.
15. შესაბამისობის შეფასების თითოეული აკრედიტებული ორგანო ვალდებულია, სხვა აკრედიტებულ შესაბამისობის შეფასების ორგანოებს გადასცეს შესაბამისი ინფორმაცია პროდუქტის შემოწმების სერტიფიკატთან და გაცემულ ან ამოღებულ პროდუქციასთან დაკავშირებით.
16. შესაბამისობის შეფასების სხვა აკრედიტებულ ორგანოებს შეუძლიათ მიიღონ პროდუქციის შემოწმების სერტიფიკატის ასლები ან/და ინფორმაცია მათში შეტანილი ნებისმიერი ცვლილების შესახებ. სერტიფიკატის დანართები ხელმისაწვდომია სხვა აკრედიტებული შესაბამისობის შეფასების ორგანოებისთვის.
17. შესაბამისობის შეფასების ორგანო ექსპერტიზის სერტიფიკატს, მის დანართებსა და დამატებებს, ასევე ტექნიკური ფაილს, მათ შორის, დოკუმენტაციის ასლს ინახავს სერტიფიკატის მოქმედების ვადის გასვლამდე.
18. მწარმოებელმა უნდა შეინახოს გამოცდის სერტიფიკატის, დანართების და დამატებითი ტექნიკური დოკუმენტების ასლები პიროტექნიკური ნაწარმის გამოშვების თარიღიდან სულ მცირე 10 წლის მანძილზე.
19. იმ შემთხვევაში, თუ მწარმოებელი არ არის საქართველოში რეგისტრირებული, ტექნიკურ დოკუმენტაციაზე პასუხისმგებელია პიროტექნიკური ნაწარმის ბაზარზე განმთავსებელი პირი.

მუხლი 2. ტიპთან შესაბამისობა წარმოების შიდა კონტროლისა და ამასთან, ნაწარმის შემთხვევითი ინტერვალებით საკონტროლო შემოწმების საფუძველზე (მოდული C2)
1. ტიპთან შესაბამისობის განსაზღვრა, რომელიც ეყრდნობა წარმოების შიდა კონტროლს და კონტროლირებადი ნაწარმის საკონტროლო შემოწმებას შემთხვევითი ინტერვალებით, არის შესაბამისობის შეფასების პროცედურის ნაწილი, რომლის მიხედვითაც მწარმოებელი ასრულებს ამ მუხლის მე-2 და მე-3 პუნქტებით გათვალისწინებულ ვალდებულებებს, იძლევა გარანტიას და აცხადებს თავის პასუხისმგებლობას, რომ აღნიშნული პიროტექნიკური ნაწარმი შეესაბამება ექსპერტიზის სერტიფიკატში აღწერილ ტიპს და აკმაყოფილებს ამ ტექნიკური რეგლამენტის მოთხოვნებს.
2. მწარმოებელმა უნდა მიიღოს ყველა აუცილებელი ზომა, რათა წარმოების პროცესმა და მონიტორინგმა უზრუნველყოს წარმოებული პიროტექნიკური ნაწარმის შესაბამისობა შემოწმების სერტიფიკატში აღწერილი ტიპისა და ამ ტექნიკური რეგლამენტის მოთხოვნების შესაბამისად.
3. მწარმოებლის მიერ შერჩეულმა უფლებამოსილმა ორგანომ უნდა ჩაატაროს ნაწარმის შემოწმება დროის შემთხვევითი ინტერვალებით, რათა პიროტექნიკური ნაწარმის შიდა ინსპექტირებით გადამოწმდეს მისი ხარისხი ნაწარმის ტექნოლოგიური სირთულის და პროდუქციის რაოდენობის გათვალისწინებით. ბაზარზე განთავსებამდე გამოკვლეულ უნდა იქნეს საბოლოო ნაწარმის ადეკვატური ნიმუში და ჰარმონიზებული სტანდარტების ან/და სხვა შესაბამისი ტექნიკური მახასიათებლების გათვალისწინებით უნდა ჩატარდეს შესაბამისი გამოცდები იმის დასამოწმებლად, რომ პიროტექნიკური ნაწარმი შეესაბამება შემოწმების სერტიფიკატს და ამ ტექნიკური რეგლამენტის შესაბამის მოთხოვნებს.
4. გამოყენებული ნაწარმის ნიმუშის შერჩევის პროცედურა შექმნილია იმის დასადგენად, არის თუ არა პიროტექნიკური ნაწარმის წარმოების პროცესი დაშვებულ საზღვრებში, რათა უზრუნველყოს პიროტექნიკური ნაწარმის შესაბამისობა. აკრედიტებული შესაბამისობის შემფასებელი ორგანოს პასუხისმგებლობის შესაბამისად, მწარმოებელი წარმოების პროცესში ახდენს შესაბამისი საიდენტიფიკაციო ნომრის პროდუქტზე განთავსებას.

მუხლი 3. ტიპთან შესაბამისობა წარმოების პროცესის ხარისხის უზრუნველყოფის საფუძველზე (მოდული D)
1. წარმოების პროცესის ხარისხის უზრუნველყოფის საფუძველზე ტიპთან შესაბამისობა, წარმოადგენს შესაბამისობის შეფასების პროცედურის ნაწილს, რომელიც ეყრდნობა საწარმოო პროცესის ხარისხის უზრუნველყოფას, რომლის მიხედვითაც მწარმოებელი ასრულებს ამ მუხლის მე-2−მე-4 პუნქტებით გათვალისწინებულ ვალდებულებებს, იძლევა გარანტიას და იღებს პასუხისმგებლობას მასზე, რომ აღნიშნული პიროტექნიკური ნაწარმი შეესაბამება ექსპერტიზის სერტიფიკატში აღწერილ ტიპს და აკმაყოფილებს ამ ტექნიკური რეგლამენტის მოთხოვნებს.
2. მწარმოებელი იყენებს წარმოების ხარისხის მართვის სისტემას, რომელიც დამტკიცებულია პიროტექნიკური ნაწარმის წარმოებისთვის, საბოლოო შემოწმებისა და ტესტირებისთვის, ამ მუხლის მე-3 პუნქტის შესაბამისად დაექვემდებარება ამავე მუხლის მე-4 პუნქტით გათვალისწინებულ ზედამხედველობას.
3.1. მწარმოებელი, აკრედიტებულ შესაბამისობის შემფასებელ ორგანოს წარუდგენს მოთხოვნას, მისი მიერ არჩეულ პიროტექნიკური ნაწარმის წარმოების ხარისხის მართვის სისტემის შეფასებისათვის. განაცხადი მოიცავს:
ა) მწარმოებლის სახელს და მისამართს;
ბ) წერილობით განაცხადს მასზე, რომ მოთხოვნა არ არის წარდგენილი სხვა შესაბამისობის შემფასებელ ორგანოში;
გ) ყველა სახის ინფორმაციას წარმოდგენილი პიროტექნიკური ნაწარმის შესახებ;
დ) დოკუმენტაციას წარმოების ხარისხის სისტემის შესახებ;
ე) ტექნიკურ დოკუმენტაციას დამტკიცებული პიროტექნიკური ნაწარმის შესაბამისობაზე ტიპის ნიმუშთან და პროდუქციის შემოწმების ასლს.
3.2. წარმოების ხარისხის მართვის სისტემამ უნდა უზრუნველყოს პიროტექნიკური ნაწარმის შესაბამისობა პროდუქციის შემოწმების მოწმობაში აღწერილი ტიპის ნიმუშთან და ამ ტექნიკური რეგლამენტის მოთხოვნებთან, რომლებიც ვრცელდება მათზე. მწარმოებლის მიერ მიღებული ყველა მოთხოვნა და დებულება აღირიცხება სისტემატურად და თანმიმდევრულად წერილობითი წესების, პროცედურების და ინსტრუქციების სახით. წარმოების ხარისხის მართვის სისტემასთან დაკავშირებულმა დოკუმენტაციამ უნდა უზრუნველყოს პროგრამების, გეგმების, სახელმძღვანელოების და ხარისხის დოკუმენტების ერთიანი ინტერპრეტაციის საშუალება, კერძოდ, დოკუმენტები უნდა მოიცავდეს შემდეგ ელემენტებს:
ა) ხარისხის მიზნებს და ორგანიზაციულ სტრუქტურას, პასუხისმგებლობას და მენეჯმენტის უფლებამოსილებას ნაწარმის ხარისხთან დაკავშირებით;
ბ) წარმოების პროცესების, სისტემური ქმედებების, ხარისხის კონტროლისა და წარმოების ხარისხის უზრუნველყოფის აღწერას;
გ) შემოწმებების და ტესტირების აღწერას, რომლებიც ჩატარდება წარმოების დაწყებამდე, მისი მიმდინარეობისას და წარმოების დასრულების ბოლოს, ასევე, მათი შესრულების სიხშირეს;
დ) წარმოების ხარისხის დოკუმენტებს, როგორიცაა: შემოწმების დასკვნები, ტესტირების მონაცემები, კალიბრაციის მონაცემები და საკვალიფიკაციო დასკვნები პროცესში ჩართული პერსონალის შესახებ;
ე) პიროტექნიკური ნაწარმის შესაბამისი ხარისხის დონის მიღწევისათვის მონიტორინგის და წარმოების ხარისხის მართვის სისტემის ეფექტური ფუნქციონირების საშუალებების აღწერას.
3.3. აკრედიტებული შესაბამისობის შემფასებელი ორგანო აფასებს წარმოების ხარისხის მართვის სისტემას, რათა დაადგინოს, აკმაყოფილებს თუ არა ეს სისტემა ამ მუხლის 3.2 პუნქტში მოცემულ მოთხოვნებს. სისტემა ითვალისწინებს შესაბამის მოთხოვნებთან შესაბამისობას წარმოების ხარისხის მართვის სისტემებთან მიმართებაში, რომლითაც ხორციელდება შესაბამისი სტანდარტის დანერგვა. შესაბამისობის შეფასება ტარდება აუდიტის ჯგუფის მიერ, რომელშიც შედის მინიმუმ ერთი წევრი, პიროტექნიკური ნაწარმის ტექნოლოგიის შეფასების სფეროში გამოცდილებით და გააჩნია ამ ტექნიკური რეგლამენტის ძირითადი მოთხოვნების ცოდნა. შეფასების პროცედურა მოიცავს ვიზიტს მწარმოებლის შენობაში. აუდიტის ჯგუფმა უნდა შეისწავლოს ტექნიკური დოკუმენტაცია, რათა შეფასდეს მწარმოებლის უნარი ამ ტექნიკური რეგლამენტის შესაბამისი მოთხოვნების განსაზღვრაში და განახორციელოს აუცილებელი შემოწმება, რათა დადგინდეს პიროტექნიკური ნაწარმის შესაბამისობა ამ ტექნიკური რეგლამენტის მოთხოვნებთან. აუდიტის შედეგები და შეფასების დასაბუთებული გადაწყვეტილება უნდა ეცნობოს მწარმოებელს.
3.4. მწარმოებელი იღებს ვალდებულებას შეასრულოს დამოწმებული წარმოების ხარისხის სისტემის მიერ დაკისრებული ვალდებულებები და შეინარჩუნოს იგი ადეკვატურ და ეფექტურ დონეზე.
3.5. მწარმოებელმა უნდა აცნობოს აკრედიტებულ შესაბამისობის შეფასების ორგანოს, რომელმაც მოიწონა და დაამტკიცა წარმოების ხარისხის სისტემა, ამ სისტემაში მოსალოდნელი ცვლილებების შესახებ. უფლებამოსილმა ორგანომ უნდა შეაფასოს შემოთავაზებული ცვლილებები და გადაწყვიტოს, განაგრძობს თუ არა დამტკიცებული ხარისხის მართვის სისტემა ამ მუხლის 3.2 პუნქტში მითითებული მოთხოვნების დაკმაყოფილებას, ან საჭიროებს თუ არა ხელახალ გადახედვას. ცვლილებების შეფასების შესახებ გადაწყვეტილება ეცნობება მწარმოებელს. შეტყობინება უნდა შეიცავდეს ექსპერტიზის დასკვნებს და დასაბუთებულ გადაწყვეტილებას შეფასების შესახებ.
4.1 ზედამხედველობის მიზანია უზრუნველყოს მწარმოებლის მიერ სერტიფიცირებული ხარისხის მართვის სისტემიდან გამომდინარე აღებული ვალდებულებებს შესრულება.
4.2. მწარმოებელი უზრუნველყოფს აკრედიტებული შესაბამისობის შეფასების ორგანოს დაშვებას წარმოების, კონტროლის, გამოცდისა და შენახვის ადგილებზე შემოწმების მიზნით, მისთვის აუცილებელი ინფორმაციის მიწოდებით, კერძოდ:
ა) დოკუმენტაცია წარმოების ხარისხის მართვის სისტემის შესახებ;
ბ) დოკუმენტაციას წარმოების ხარისხზე, როგორიცაა: შემოწმების დასკვნები და ნიმუშის გამოცდის მონაცემები, კალიბრაციის მონაცემები და ანგარიშები პროცესში ჩართული პერსონალის კვალიფიკაციის შესახებ.
4.3. აკრედიტებული შესაბამისობის შეფასების ორგანო, პერიოდულად, მწარმოებლისათვის წინასწარი შეტყობინების გარეშე, ახორციელებს აუდიტს, რათა დაადგინოს რამდენად ახორციელებს და იყენებს მწარმოებელი წარმოების სისტემას და მწარმოებელს გადასცემს აუდიტის დასკვნას.
4.4. დეკლარაციის ასლი უნდა მიეწოდოს შესაბამის ორგანოებს მოთხოვნისთანავე.
5. მწარმოებელმა უნდა შეინახოს ტექნიკური და შემოწმების დოკუმენტები პიროტექნიკური ნაწარმის ბაზარზე განთავსებიდან 10 წლის განმავლობაში.
6. თითოეული შესაბამისობის შემფასებელი ორგანო აცნობებს სსიპ – აკრედიტაციის ერთიან ეროვნულ ცენტრს და სააგენტოს მწარმოებლის ხარისხის სისტემის გაცემული ან ამოღებული ნებართვების შესახებ და პერიოდულად ან მოთხოვნისთანავე, შესაბამისი ორგანოებისათვის ხელმისაწვდომს ხდის შეჩერებულ ან სხვაგვარად შეზღუდულ ხარისხის სისტემის დამტკიცების სიას.
7. თითოეული აკრედიტებული შესაბამისობის შემფასებელი ორგანო ვალდებულია სხვა აკრედიტებული შესაბამისობის შეფასების ორგანოებს აცნობოს იმ ხარისხის სისტემის შესახებ, რომელიც მან უარყო, შეაჩერა, ამოიღო ან შეზღუდა და ასევე, გასცეს შესაბამისი ინფორმაცია დამტკიცებული წარმოების ხარისხის სისტემის შესახებ.

მუხლი 4. ტიპთან შესაბამისობა ნაწარმის ხარისხის უზრუნველყოფის საფუძველზე (მოდული E)
1. ტიპთან შესაბამისობის განსაზღვრა ეყრდნობა ნაწარმის ხარისხის უზრუნველყოფას, რაც არის შესაბამისობის შეფასების პროცედურის ნაწილი, რომლის მიხედვითაც მწარმოებელი ასრულებს ამ მუხლის მე-2−მე-4 პუნქტებით გათვალისწინებულ ვალდებულებებს, იძლევა გარანტიას და იღებს პასუხისმგებლობას, რომ აღნიშნული პიროტექნიკური ნაწარმი შეესაბამება ექსპერტიზის სერტიფიკატში აღწერილ ტიპს და აკმაყოფილებს ამ ტექნიკური რეგლამენტის მოთხოვნებს.
2. ნაწარმის საბოლოო შემოწმებისა და შესაბამისი პიროტექნიკური ნაწარმის გამოსაცდელად, მწარმოებელმა უნდა გამოიყენოს დამტკიცებული ხარისხის სისტემა, როგორც ეს მოცემულია ამ მუხლის მე-3 პუნქტში და ექვემდებარება ამავე მუხლის მე-4 პუნქტით განსაზღვრულ ზედამხედველობას.
3.1. მწარმოებელმა უნდა წარუდგინოს განაცხადი მის მიერ შერჩეულ აკრედიტებულ შესაბამისობის შემფასებელ ორგანოს თავისი პიროტექნიკური ნაწარმის ხარისხის სისტემის შესაფასებლად. განაცხადი უნდა შეიცავდეს შემდეგ ინფორმაციას:
ა) მწარმოებლის სახელი და მისამართი;
ბ) წერილობითი განცხადება, რომელშიც აღნიშნულია, რომ იგივე განცხადება არ იქნა წარდგენილი სხვა აკრედიტებულ შესაბამისობის შემფასებელ ორგანოში;
გ) ყველა შესაბამისი ინფორმაცია ამ პიროტექნიკური ნაწარმის კატეგორიისთვის;
დ) დოკუმენტაცია ხარისხის სისტემასთან დაკავშირებით;
ე) დამტკიცებული პიროტექნიკური ნაწარმის ტიპის ტექნიკური დოკუმენტაცია და ექსპერტიზის დამადასტურებელი დოკუმენტის ასლი.
3.2. ხარისხის სისტემამ უნდა უზრუნველყოს, რომ პიროტექნიკური ნაწარმი შეესაბამებოდეს ექსპერტიზის სერტიფიკატში აღწერილ ტიპს და ამ ტექნიკური რეგლამენტის შესაბამის მოთხოვნებს. მწარმოებლის მიერ მიღებული ყველა მოთხოვნა და რეგულაცია უნდა იყოს სისტემატურად წერილობით დოკუმენტირებული წესების, პროცედურების და ინსტრუქციების სახით. ხარისხის სისტემის დოკუმენტაციამ უნდა უზრუნველყოს ხარისხის პროგრამების, გეგმების, სახელმძღვანელოების და ჩანაწერების თანმიმდევრული ინტერპრეტაცია. იგი უნდა შეიცავდეს:
ა) ხარისხის მიზნებს და ორგანიზაციული სტრუქტურას, ხელმძღვანელობის პასუხისმგებლობას და უფლებამოსილებას ნაწარმის ხარისხთან მიმართებაში;
ბ) ექსპერტიზას და ტესტირებას, რომელიც ჩატარდება წარმოების შემდეგ;
გ) ხარისხის შესახებ ჩანაწერებს, როგორიცაა შემოწმების ანგარიშები და ტესტირების მონაცემები, კალიბრაციის მონაცემები, შესაბამისი პერსონალის კვალიფიკაციის შესახებ დასკვნები და ა.შ.
დ) ხარისხის სისტემის ეფექტური მოქმედების მონიტორინგის საშუალებებს.
3.3. უფლებამოსილმა ორგანომ უნდა შეაფასოს ხარისხის სისტემა იმის დასადგენად, რამდენად შეესაბამება იგი 3.2 პუნქტით განსაზღვრულ მოთხოვნებს. ხარისხის მართვის სისტემებში გამოცდილების გარდა, აუდიტის ჯგუფს უნდა ჰყავდეს მინიმუმ ერთი წევრი, რომელსაც გააჩნია შესაბამისი კვალიფიკაცია, რომ შეაფასოს ამ სფეროს ნაწარმი და ტექნოლოგია, აგრეთვე, გააჩნდეს ამ ტექნიკური რეგლამენტის მოთხოვნების ცოდნა. აუდიტი უნდა ახდენდეს გასაცნობ ვიზიტს მწარმოებლის შენობაში. აუდიტის ჯგუფმა უნდა გადახედოს ტექნიკურ დოკუმენტაციას, რათა გადაამოწმოს მწარმოებლის მიერ ამ ტექნიკური რეგლამენტის შესაბამისი მოთხოვნების შესრულების შესაძლებლობა და განახორციელოს აუცილებელი შემოწმება, რათა პიროტექნიკური ნაწარმი შეესაბამებოდეს ამ მოთხოვნებს. გადაწყვეტილება უნდა ეცნობოს მწარმოებელს. შეტყობინება უნდა შეიცავდეს აუდიტის შედეგებს და დასაბუთებული შეფასების გადაწყვეტილებას.
3.4. მწარმოებელი იღებს ვალდებულებას, შეასრულოს დამოწმებული წარმოების ხარისხის სისტემის მიერ დაკისრებული ვალდებულებები და შეინარჩუნოს იგი ადეკვატურ და ეფექტურ დონეზე.
3.5. მწარმოებელი აცნობებს უფლებამოსილ ორგანოს, რომელმაც დაამტკიცა ხარისხის სისტემა ნებისმიერი ცვლილებების შესახებ. უფლებამოსილმა ორგანომ უნდა შეაფასოს შემოთავაზებული ცვლილებები და გადაწყვიტოს, შეესაბამება თუ არა ხარისხის სისტემის ცვლილება ამ მუხლის 3.2 პუნქტში მითითებულ მოთხოვნებს ან საჭიროებს თუ არა ხელახალ გადახედვას. მან მწარმოებელს უნდა აცნობოს გადაწყვეტილების შესახებ. შეტყობინება უნდა შეიცავდეს ექსპერტიზის დასკვნებს და დასაბუთებულ გადაწყვეტილებას შეფასების შესახებ.
4.1 ზედამხედველობის მიზანია უზრუნველყოს მწარმოებლის მიერ ხარისხის სისტემის დამტკიცებული ვალდებულებების სწორად შესრულება.
4.2. შეფასების მიზნით, მწარმოებელი საშუალებას აძლევს უფლებამოსილ ორგანოს შეამოწმოს წარმოების, გამოცდის, ტესტირებისა და შენახვის ადგილები და აწვდის მას ყველა საჭირო ინფორმაციას, კერძოდ:
ა) ხარისხის სისტემის დოკუმენტაციას;
ბ) ხარისხის შესახებ ჩანაწერებს, როგორიცაა: შემოწმების დასკვნები და ტესტირების მონაცემები, კალიბრაციის მონაცემები, შესაბამისი პერსონალის კვალიფიკაციის შესახებ დასკვნები და ა.შ.
4.3. აკრედიტებული შესაბამისობის შეფასების ორგანო პერიოდულად ახორციელებს აუდიტს, რათა შემოწმდეს, რამდენად ახორციელებს და იყენებს მწარმოებელი წარმოების ხარისხის სისტემას და მწარმოებელს გადასცემს აუდიტის დასკვნას.
4.4. უფლებამოსილმა ორგანომ შეიძლება მწარმოებელთან განახორციელოს არაგეგმური ვიზიტი. ასეთი ვიზიტის დროს უფლებამოსილ ორგანოს შეუძლია, საჭიროების შემთხვევაში, ჩაატაროს პიროტექნიკური ნაწარმის გამოცდა ხარისხის სისტემის სწორი ფუნქციონირების გადამოწმების მიზნით. უფლებამოსილი ორგანო მწარმოებელს უგზავნის ამ ვიზიტის შედეგების და ჩატარებული გამოცდის შესახებ დასკვნას.

მუხლი 5. ერთეული ნაწარმის დადასტურებაზე დაფუძნებული შემოწმება (მოდული G)
1. პიროტექნიკური ნაწარმის ერთეულის დადასტურებაზე დაფუძნებული შესაბამისობა წარმოადგენს შესაბამისობის შეფასების პროცედურას, რომლის მიხედვითაც მწარმოებელი ასრულებს ამ მუხლის მე-2−მე-4 პუნქტებით გათვალისწინებულ ვალდებულებებს, იძლევა გარანტიას და პასუხისმგებელია, რომ აღნიშნული პიროტექნიკური ნაწარმი შეესაბამება ამ ტექნიკური რეგლამენტის მოთხოვნებს.
2.1. მწარმოებელი ადგენს ტექნიკურ დოკუმენტაციას და აწვდის აკრედიტებულ შესაბამისობის შემფასებელ ორგანოს. დოკუმენტაცია უნდა იძლეოდეს პიროტექნიკური ნაწარმის შესაბამის მოთხოვნებთან შესაბამისობის დადგენის შესაძლებლობას და უნდა შეიცავდეს ადეკვატურ ანალიზს და რისკის შეფასებას. ტექნიკურ დოკუმენტაციაში უნდა იყოს მითითებული შესაბამისი მოთხოვნები და, რამდენადაც ეს აუცილებელია შეფასებისათვის, ინფორმაცია პიროტექნიკური ნაწარმის კონსტრუქციის, წარმოებისა და ექსპლუატაციის შესახებ. ტექნიკური დოკუმენტაცია მინიმუმ უნდა შეიცავდეს:
ა) პიროტექნიკური ნაწარმის ზოგად აღწერას;
ბ) ნახაზების და სქემების კომპონენტების კონცეპტუალურ პროექტირებას და შექმნას;
გ) აღწერილობას და ახსნა-განმარტებებს, რომელიც აუცილებელია ამ ნახაზებისა და სქემების გასაგებად და პიროტექნიკური ნაწარმის ფუნქციონირებისათვის;
დ) სრულად ან ნაწილობრივ გამოყენებული ჰარმონიზებული სტანდარტების ნუსხას და ამ ტექნიკური რეგლამენტის ძირითადი მოთხოვნების დასაკმაყოფილებლად მიღებული გადაწყვეტილებების აღწერილობას, როდესაც გამოყენებული არ არის ეს სტანდარტები;
ე) ჩატარებული პროექტის გამოთვლების, შემოწმებების შედეგებს და ა.შ.;
ვ) შემოწმების პროტოკოლებს.
2.2. მწარმოებელმა ტექნიკური დოკუმენტაცია უნდა შეინახოს პიროტექნიკური ნაწარმის ბაზარზე განთავსებიდან 10 წლის განმავლობაში.
3. მწარმოებელმა უნდა მიიღოს ყველა საჭირო ზომა, რათა წარმოების პროცესმა და მონიტორინგმა უზრუნველყოს წარმოებული პიროტექნიკური ნაწარმის შესაბამისობა ამ ტექნიკური რეგლამენტის მოთხოვნებთან.
4. მწარმოებლის მიერ შერჩეული შესაბამისობის შემფასებელი ორგანო განახორციელებს შესაბამის შემოწმებებსა და ნაწარმის ნიმუშის გამოცდას, რომელიც გათვალისწინებულია შესაბამის ჰარმონიზებულ სტანდარტებში ან/და მოცემულია სხვა შესაბამის ტექნიკური სპეციფიკაციების ეკვივალენტურ ტესტებში, რათა დაადასტუროს, რომ პიროტექნიკური ნაწარმი შეესაბამება ამ ტექნიკური რეგლამენტის შესაბამის მოთხოვნებს. ასეთი შეთანხმებული სტანდარტის არარსებობის შემთხვევაში, შესაბამისობის შემფასებელმა ორგანომ უნდა გადაწყვიტოს შესაბამისი ტესტირების ჩატარება.
4.1. უფლებამოსილი ორგანო გასცემს შესაბამისობის სერტიფიკატს ჩატარებული ტესტირების საფუძველზე და ანიჭებს დამტკიცებულ პიროტექნიკურ ნაწარმს საიდენტიფიკაციო ნომერს.
4.2. მწარმოებელმა პიროტექნიკურ ნაწარმზე შესაბამისობის სერტიფიკატი უნდა შეინახოს ბაზარზე განთავსებიდან 10 წლის განმავლობაში.

მუხლი 6. ხარისხის სრულ უზრუნველყოფაზე დაფუძნებული შესაბამისობა (მოდული H)
1. ხარისხის სრულ უზრუნველყოფაზე დაფუძნებული შესაბამისობა წარმოადგენს შესაბამისობის შეფასების პროცედურას, რომლის მიხედვითაც მწარმოებელი ასრულებს ამ მუხლის მე-2 და მე-4 პუნქტებით გათვალისწინებულ ვალდებულებებს, იღებს გარანტიას და პასუხისმგებელია, რომ შესაბამისი პიროტექნიკური ნაწარმი აკმაყოფილებს ამ ტექნიკური რეგლამენტის მოთხოვნებს.
2. მწარმოებელი იყენებს წარმოების ხარისხის მართვის სისტემას, რომელიც დამტკიცებულია პიროტექნიკური ნაწარმის წარმოებისთვის, საბოლოო შემოწმებისა და ტესტირებისთვის და ექვემდებარება ამ მუხლის მე-4 პუნქტით გათვალისწინებულ ზედამხედველობას.
3.1. მწარმოებელი მის მიერ არჩეულ პიროტექნიკური ნაწარმის აკრედიტებულ შესაბამისობის შემფასებელ ორგანოს წარუდგენს მოთხოვნას, მისი წარმოების ხარისხის მართვის სისტემის შეფასებისათვის. განაცხადი უნდა მოიცავდეს:
ა) მწარმოებლის სახელს და მისამართს;
ბ) წერილობით განცხადებას მასზე, რომ მოთხოვნა არ არის წარდგენილი სხვა შესაბამისობის შემფასებელ ორგანოში;
გ) დოკუმენტაციას წარმოების ხარისხის მართვის სისტემის შესახებ;
დ) ტექნიკურ დოკუმენტაციას წარმოებისთვის განკუთვნილი პიროტექნიკური ნაწარმის თითოეული კატეგორიის ერთ მოდელზე.
3.2. ტექნიკური დოკუმენტაცია მინიმუმ უნდა შეიცავდეს:
ა) პიროტექნიკური ნაწარმის ზოგად აღწერას;
ბ) ნახაზების და სქემების კომპონენტების კონცეპტუალურ პროექტირებას და შექმნას; 
გ) აღწერილობას და ახსნა-განმარტებებს, რომელიც აუცილებელია ამ ნახაზებისა და სქემების გასაგებად და პიროტექნიკური ნაწარმის ფუნქციონირებისათვის;
დ) სრულად ან ნაწილობრივ გამოყენებული ჰარმონიზებული სტანდარტების ნუსხას და ამ ტექნიკური რეგლამენტის ძირითადი მოთხოვნების დასაკმაყოფილებლად მიღებული გადაწყვეტილებების აღწერილობას;
ე) პროექტის გამოთვლების, შემოწმებების შედეგებს და ა.შ.;
ვ) შემოწმების პროტოკოლებს.
3.3. წარმოების ხარისხის მართვის სისტემამ უნდა უზრუნველყოს პიროტექნიკური ნაწარმის შესაბამისობა პროდუქციის შემოწმების მოწმობაში აღწერილ ტიპის ნიმუშთან და ამ ტექნიკური რეგლამენტის მოთხოვნებთან.
3.4. მწარმოებლის მიერ მიღებული ყველა მოთხოვნა და დებულება აღირიცხება სისტემატურად და თანმიმდევრულად წერილობით წესების, პროცედურების და ინსტრუქციების სახით.
3.5. წარმოების ხარისხის მართვის სისტემასთან დაკავშირებულმა დოკუმენტაციამ უნდა უზრუნველყოს პროგრამების, გეგმების, სახელმძღვანელოების და ხარისხის დოკუმენტების ერთიანი ინტერპრეტაცია, კერძოდ, დოკუმენტები უნდა მოიცავდეს შემდეგს:
ა) პიროტექნიკური ნაწარმის ხარისხთან დაკავშირებით მიზნების აღწერას წარმოების ხარისხის უზრუნველყოფის, ორგანიზაციული სტრუქტურის, პასუხისმგებლობისა და მართვის შესახებ;
ბ) პროექტის ტექნიკურ მახასიათებლებს მოქმედი სტანდარტების ჩათვლით და, თუ შესაბამისი ჰარმონიზებული სტანდარტები სრულად არ იქნა გამოყენებული, იმ საშუალებებს, რომელიც გამოიყენება ამ ტექნიკური რეგლამენტის ძირითადი უსაფრთხოების მოთხოვნების უზრუნველსაყოფად;
გ) კონსტრუქციის კონტროლისა და შემოწმების მეთოდებს, პროცესებს და სისტემურ ქმედებებს, რომელიც იქნება გამოყენებული შესაბამისი კატეგორიის პიროტექნიკური ნაწარმის პროექტირებისას;
დ) წარმოების პროცესების, ხარისხის კონტროლისა და წარმოების ხარისხის შესაბამის მეთოდებს, პროცესებს და სისტემურ ქმედებებს, რომელიც იქნება გამოყენებული;
ე) შემოწმებებს და ტესტირებას, რომელიც ჩატარდება წარმოების დაწყებამდე, მისი მიმდინარეობისას და წარმოების დასრულების ბოლოს, ასევე, მათი შესრულების სიხშირეს;
ვ) წარმოების ხარისხის დოკუმენტებს, როგორიცაა: შემოწმების დასკვნები, ტესტირების მონაცემები, კალიბრაციის მონაცემები და საკვალიფიკაციო დასკვნები პროცესში ჩართული პერსონალის შესახებ და ა.შ;
ზ) პიროტექნიკური ნაწარმის შესაბამისი ხარისხის დონის მიღწევისათვის მონიტორინგის და წარმოების ხარისხის მართვის სისტემის ეფექტური ფუნქციონირების საშუალებებს.
3.6. აკრედიტებული შესაბამისობის შემფასებელი ორგანო აფასებს წარმოების ხარისხის მართვის სისტემას, რათა დაადგინოს, აკმაყოფილებს თუ არა ეს სისტემა დადგენილ მოთხოვნებს. სისტემა ითვალისწინებს შესაბამის მოთხოვნებთან შესაბამისობას წარმოების ხარისხის მართვის სისტემებთან მიმართებით, რომლებიც ახორციელებენ შესაბამისი სტანდარტის დანერგვას. შესაბამისობის შეფასება ტარდება აუდიტის ჯგუფის მიერ, რომელშიც შედის მინიმუმ ერთი წევრი, ნაწარმის ტექნოლოგიის შეფასების სფეროში გამოცდილებით და გააჩნია ამ ტექნიკური რეგლამენტის ძირითადი მოთხოვნების ცოდნა. შეფასების პროცედურა მოიცავს ვიზიტს მწარმოებლის შენობაში. აუდიტის ჯგუფმა უნდა გადახედოს ტექნიკურ დოკუმენტაციას, რათა შეფასდეს მწარმოებლის უნარი ამ ტექნიკური რეგლამენტის შესაბამისი მოთხოვნების განსაზღვრაში და განახორციელოს აუცილებელი შემოწმება, რათა დადგინდეს პიროტექნიკური ნაწარმის შესაბამისობა ამ ტექნიკური რეგლამენტის მოთხოვნებთან. აუდიტის შედეგები და შეფასების დასაბუთებული გადაწყვეტილება უნდა ეცნობოს მწარმოებელს.
3.7. მწარმოებელი იღებს ვალდებულებას შეასრულოს დამოწმებული წარმოების ხარისხის მართვის სისტემის მიერ დაკისრებული ვალდებულებები და შეინარჩუნოს იგი ადეკვატურ და ეფექტურ დონეზე.
3.8. მწარმოებელმა უნდა აცნობოს აკრედიტებულ შესაბამისობის შეფასების ორგანოს, რომელმაც დაამტკიცა წარმოების ხარისხის მართვის სისტემა, ამ სისტემაში მოსალოდნელი ცვლილებების შესახებ. უფლებამოსილმა ორგანომ უნდა შეაფასოს შემოთავაზებული ცვლილებები და გადაწყვიტოს, განაგრძობს თუ არა დამტკიცებული ხარისხის მართვის სისტემა დადგენილი მოთხოვნების დაკმაყოფილებას, ან საჭიროებს თუ არა ხელახალ გადახედვას. ცვლილებების შეფასების შესახებ გადაწყვეტილება ეცნობება მწარმოებელს. შეტყობინება უნდა შეიცავდეს ექსპერტიზის დასკვნებს და დასაბუთებულ გადაწყვეტილებას შეფასების შესახებ.
4.1. ზედამხედველობის მიზანია უზრუნველყოს მწარმოებლის მიერ სერტიფიცირებული ხარისხის მართვის სისტემიდან გამომდინარე აღებული ვალდებულებებს შესრულება.
4.2. მწარმოებელი უზრუნველყოფს აკრედიტებული შესაბამისობის შეფასების ორგანოს დაშვებას წარმოების, კონტროლის, ტესტირებისა და შენახვის ადგილებზე შემოწმების მიზნით, მისთვის აუცილებელი ინფორმაციის მიწოდებით, კერძოდ:
ა) დოკუმენტაციას წარმოების ხარისხის სისტემის შესახებ;
ბ) ხარისხის სისტემის პროექტირების ნაწილში გათვალისწინებული ხარისხის შესახებ ჩანაწერებს, როგორიცაა: ანალიზების, გამოთვლების, ტესტების შედეგები და ა.შ.;
გ) დოკუმენტაციას წარმოების ხარისხზე, როგორიცაა: შემოწმების დასკვნები და ტესტირების მონაცემები, კალიბრაციის მონაცემები და ანგარიშები პროცესში ჩართული პერსონალის კვალიფიკაციის შესახებ.
4.3. აკრედიტებული შესაბამისობის შეფასების ორგანო პერიოდულად ახორციელებს აუდიტს, რათა შემოწმდეს რამდენად იყენებს მწარმოებელი წარმოების ხარისხის სისტემას და მწარმოებელს გადასცემს აუდიტის დასკვნას.
[bookmark: _GoBack]4.4. აკრედიტებული შესაბამისობის შეფასების ორგანო უფლებამოსილია განახორციელოს არაგეგმური ვიზიტი მწარმოებელთან. აკრედიტებული შესაბამისობის შემფასებელი ორგანო, აუცილებლობის შემთხვევაში, ახორციელებს ტესტირებას, წარმოების ხარისხის სისტემის სწორი ფუნქციონირების გადამოწმების მიზნით. აკრედიტებული შესაბამისობის შემფასებელი ორგანო ვალდებულია მწარმოებელს წარუდგინოს ანგარიში ვიზიტის შესახებ, ხოლო ტესტირების ჩატარების შემთხვევაში − დასკვნა.
